Johann Sebastian Bach (1685–1750)
Johann Sebastian Bach era in cumponist tudestg dil temps baroc. El ei naschius ad Eisenach ed ha fatg sia emprema scola musicala tier siu bab Johann Ambrosius Bach. Ella famiglia Bach haveva ei biars musicists. 1693–1695 ha Bach visitau la scola da latin ad Eisenach. Suenter la mort da ses geniturs ei Bach ius ad habitar ad Ohrdruf tier siu frar ch’era organist leu. Ad Ohrdruf ha Bach frequentau il gimnasi ed ha empriu da sunar plirs instruments sco era teoria da musica.

1700 ei Bach ius a Lüneburg. Quei temps eis staus fetg impurtonts per siu svilup musical. El ha visitau differents concerts els marcaus dalla vischinonza. Suenter dus onns scola a Lüneburg eis el vegnius clamaus ad Arnstadt sco organist. Probabel ha el cumponiu leu ils emprems tocs per orgla e per cembalo.

1707 ei Bach s’annunziaus a Mühlhausen sco organist ella baselgia da s. Plasch/Blasius. Leu ha el era maridau pli tard sia cusrina Maria Barbara. Ensemen han els giu 7 affons. Duront quei temps ha Bach cumponiu sias empremas cantatas.

Cunquei che Bach era malcuntents cun la lavur e cun la paga, ha el bandunau Mühlhausen gia igl onn 1708 ed ei ius tier ils ducas Wilhelm-Ernst ed Ernst-August da Sachsen-Weimar sco organist dalla cuort. Ils onns a Weimar valan sco emprem punct culminont da siu operar musical. Leu ha el era saviu studegiar la musica taliana contemporana. El ha era scret per orgla differents tocs da cumponists talians e cumbinau els cun las tradiziuns dil baroc tudestg.

1713 ei Bach daventaus menader dalla musica sacrala da Weimar. Per quella ha el cumponiu mintga meins ina cantata. Las circumstanzias per Bach eran excellentas: cantadurs famus, ina capella renomada ed avunda temps per far exercezis.

Suenter ina sescagnada ei Bach ius 1717 alla cuort dil duca Leopold da Anhalt-Köthen. Il duca haveva grond interess dalla musica mundiala ed aschia ha Bach saviu sededicar dil tuttafatg a siu talent da cumponer.

1720 ei l’emprema dunna da Bach morta. In onn pli tard ha el maridau Anna Magdalena Wilcke, culla quala el ha aunc inagada giu 13 affons. Cuort suenter ha era il duca Leopold maridau. Sia dunna haveva denton pauc interess per la musica ed ha procurau ch’era Leopold ha negligiu quella. Aschia ha Bach encuretg ina nova plazza.

1723 ei Bach ius a Leipzig per surprender la plazza sco directur da musica dallas baselgias da Leipzig. Leu ha el giu ina immensa lavur. El stueva survigilar la musica dallas 4 baselgias principalas sco era aunc adina scriver, exercitar e presentar novs tocs per differentas festivitads sco nozzas, battens, sepulturas, fiastas dil marcau e.a.v. Ultra da quella lavur instrueva el musica, instruments, cant e latin alla scola da Thomas. Era sia famiglia ei adina vegnida pli gronda.

Pervia dallas schliatas cundiziuns da luvrar ei Bach seretratgs adina pli fetg ord la publicitad. El ha era encuretg pliras gadas ina nova plazza, quei che ha denton buca vuliu reussir. Tuttina ei Bach staus fetg productivs duront il temps a Leipzig.

Suenter duas daguotas ei Johann Sebastian Bach morts igl onn 1750 a Leipzig. Da ses 20 affons ein 4 buobs medemamein daventai cumponists.

